
La radunanza da delegats

La 44 avla radunanza da delegats da la LR dals 11 gün 1960 illa
Tschaieria a Cuoira ais sainza dubi ün term marcant illas annalas da
la LR. Cun quaist di sun nempe entrats in vigur ils nouvs tschantamaints

da la Lia Rumantscha, stats approvats da la radunanza da
delegats extraordinaria dals 24 october 1959. Eis, insembel culs mezs
augmentats da confederaziun e chantun dervan üna nouva era per la
defaisa e promoziun dals interess rumantschs ed han dat a l'an 1960
il buol d'ün an da transiziun e reorganisaziun tant quai per la LR sco
eir per las societats affiliadas.

Dasper l'approvaziun dal quint 1959 e dal preventiv 1960 avet la
radunanza da tscherner la nouva suprastanza chi as cumpuona eir da
quinderinavant da 5 commembers. Da quels han pero las quatter
societats regiunalas minchüna ün rapreschantant. Quaist fat ha per
consequenza cha'ls prof. Reto Florin e prof. dr. Gion Deplazes as retiran
da la suprastanza, per far lö ad ün rapreschantant da la Renania e
da l'Uniung Rumantscha da Surmeir. Ad eis vulaina exprimer eir in
quaist lö ün cordial ingrazchamaint per lur granda lavur prestada in
favur da nossa lingua, sco eir a signur dr. Gieri Federspiel chi ais stat
suppleant da la suprastanza, ed als signuors Cr. Candinas e F. Denoth
sco revisuors da quint. Sco nouvs commembers aintran ils signuors
Cristian Caduff e dr. Steafan Sonder illa suprastanza, e sco suppleants
resta Christian Badraun ed aintra dr. Augustin Cahannes.

Plünavant han ils delegats gnü d'eleger sco nouv organ la
cumischiun da gestiun culs signuors C. Spescha, M. Albertin e P. Signorell,
chi fuorma insembel cun la controlla chantunala da finanzas il re-
visorat.

II cussagl

Quaist nouv organ directiv e consultativ da la LR, chi cumpiglia
la suprastanza da la LR ed ils presidents da las societats affiliadas
es stat convochà quatter voutas. In sia prüma tschantada dals 27 gün
1960 ha el clomà a sar dr. G. G. Casaulta, secretari dal departamaint
da fabrica al post da secretari da la LR. Plünavaint s'ha il cussagl
occupà cun las seguaintas dumandas: Zavrada da las competenzas
tanter LR e societats affiliadas, regulativ e reglamaints pspposts ad
el da la cumischiun giuridica in basa als tschantamaints nouvs, di-
rectivas generalas davart il dret da commember d'üna societa affi-
liada; interpretaziun da las posiziuns «Servezzan da referats» e
«Fatscha da noss cumüns», preventiv 1961 ed usche inavant.

